Melltith.
(Llythyr Paul at y Galatiaid_18)
Mae’r rhai sy'n meddwl y byddan nhw’n iawn am eu bod nhw'n cadw manion y Gyfraith Iddewig yn dal i fyw dan gysgod melltith. Mae’r ysgrifau sanctaidd yn dweud: "Melltith ar bawb sydd ddim yn dal ati i wneud pob peth mae Llyfr y Gyfraith yn ei ddweud." 11 Felly mae'n gwbl amlwg fod y Gyfraith ddim yn gallu dod â neb i berthynas iawn gyda Duw, am mai "Trwy ffydd mae’r un sy’n iawn gyda Duw yn byw." 12 Mae’r syniad o gadw rheolau’r Gyfraith yn hollol wahanol – does dim angen ffydd. Dweud mae'r Gyfraith: "Y sawl sy'n gwneud y pethau yma sy’n cael byw go iawn". 13 Roedd y Gyfraith yn ein melltithio ni – roedden ni i gyd yn gaeth! Ond wedyn daeth y Meseia a thalu’r pris i'n gollwng ni’n rhydd. Cafodd e ei felltithio yn ein lle ni. Fel mae’r ysgrifau sanctaidd yn dweud: "Mae pawb sy'n cael eu crogi ar bren wedi eu melltithio." 14 Talodd y Meseia Iesu y pris i’n gollwng ni’n rhydd, er mwyn i bobl o’r cenhedloedd eraill i gyd gael profi’r fendith addawodd Duw i Abraham. Ac wrth gredu dyn ni hefyd yn derbyn yr Ysbryd gafodd ei addo. (Galatiaid 3:10-14)
Ystyr melltith ydy ‘curse’. Mae Paul yn dweud wrth y Galatiaid fod pob un sy’n ceisio cadw pob manylyn o’r Gyfraith Iddewig  yn byw o dan gondemniad Duw neu ei felltith.   Pam?  Am fod neb yn llwyddo i wneud hynny!
Does gan bobl sy’n meddwl y gallan nhw blesio Duw drwy fyw yn dda, neu gadw set o reolau, ddim ffydd yn Iesu.  Mae ffydd pobl felly ynddyn nhw eu hunain.  Maen nhw’n meddwl y gallan nhw ‘haeddu’ neu weithio eu ffordd i’r nefoedd drwy fyw yn dda. 
Roedd yna Iddewon yn meddwl felly yn nyddiau Paul.  Roedden nhw’n meddwl eu bod nhw’n cadw gofynion y Gyfraith roedd Duw wedi ei rhoi i Moses. Ond roedd y Gyfraith ei hun yn dweud fod rhaid cadw’r cwbl – 100%.  Doedd 99% ddim digon da.  A dyna pam mae Paul yn dweud “mae'n gwbl amlwg fod y Gyfraith ddim yn gallu dod â neb i berthynas iawn gyda Duw”  

Yn ei lythyr at y Rhufeiniaid mae Paul yn dweud, ‘Heb y Gyfraith fyddwn i ddim yn gwybod fy mod i’n pechu. Sut fyddwn i’n gwybod fod chwennych yn beth drwg oni bai fod Cyfraith Duw yn dweud “Paid chwennych”? Ond yna roedd pechod yn gweld ei gyfle ac yn defnyddio'r gorchymyn i wneud i mi chwennych pob math o bethau drwg. Heb y Gyfraith mae pechod gystal â bod yn farw! Ar un adeg roeddwn i’n gallu byw yn ddigon hapus heb y Gyfraith. Ond wedyn cafodd y gorchymyn ei roi a dyma bechod yn codi ei ben hefyd. Roeddwn i’n gweld fy mod i’n haeddu marw. Roedd y gorchymyn oedd i roi bywyd i mi wedi dod â marwolaeth. Gwelodd pechod ei gyfle, a'm twyllo i. Fy nghondemnio i farwolaeth! ‘(Rhufeiniaid 7:7-11)
Felly roedd y Gyfraith yn dangos i bobl eu bod nhw’n euog.  Roedd yn dangos i bobl eu bod nhw’n pechu ac angen maddeuant.  Dan y Gyfraith roedd pawb dan felltith ac yn gaeth.
Beth oedd pris rhyddhau pobl o’r felltith yma?

[image: image1.png]beibl.net




Am fod Iesu wedi ei wneud yn felltith yn ein lle pwy sy’n cael profi’r un bendithion ag Abraham? 


Yn ogystal â bendith beth mae pob un sy’n credu yn dderbyn?

Enwaedu oedd y symbol pwysicaf i’r Iddew ei fod yn un o bobl Dduw. Ond ar ôl i Iesu Grist ddod i’r byd, daeth yn symbol o’r gwrthdaro rhwng y ffordd anghywir o ddeall y Gyfraith Iddewig, a’r ffordd gywir.

